
Na osnovu člana 26. Zakona o zaštiti svjedoka pod prijetnjom i ugroženih svjedoka Federacije Bosne i Hercegovine („Službene novine FBiH“ broj: 36/03) Općinski Sud u Bosanskoj Krupi je usvojio slijedeći 
P O S L O V N I K 
o 

primjeni mjera zaštite svjedoka
u Općinskom Sudu u Bosanskoj Krupi

I  OPŠTE ODREDBE
Član 1. 
(Svrha)
Poslovnik o primjeni mjera zaštite svjedoka u Općinskom Sudu u Bosanskoj Krupi (u daljem tekstu: Poslovnik) treba da osigura odgovarajuću primjenu mjera zaštite svjedoka u krivičnim postupcima koji se vode pred Općinskim Sudom u Bosanskoj Krupi (u daljem tekstu: Sud) u skladu sa Zakonom o zaštiti svjedoka pod prijetnjom i ugroženih svjedoka Federacije Bosne i Hercegovine (u daljem tekstu Zakon o zaštiti svjedoka FBiH) kao i Zakona o krivičnom postupku Federacije Bosne i Hercegovine (u daljem tekstu ZKP FBiH).
Član 2. 
(Opšti prinicipi)
(1)  Sud može, na prijedlog jedne od stranaka u postupku ili po službenoj dužnosti, odrediti jednu ili više mjera za zaštitu svjedoka sa ciljem da zaštiti svjedoka od uznemiravanja i prijetnji ili da se ugroženom svjedoku pruži odgovarajuća zaštita. 
(2)  Sve mjere zaštite svjedoka trebaju biti:

          


(I)     
neophodne;

          


(II)   
srazmjerne;

          


(III) 
najblaže moguće;

          


(IV)  
može se odrediti više od jedne mjere u isto vrijeme; i 

(V) moraju imati saglasnost svjedoka.
(3)  Prilikom određivanja mjera za zaštitu svjedoka, Sud treba obezbijediti poštovanje sljedećih prava: 
          

 (I)       Pravo da bude poučen o sudskim postupcima i mogućim mjerama           

           zaštite;


(II)       Pravo na psihološku, emocionalnu i socijalnu potporu;


(III)     Pravo na obezbjeđenje sigurnosti svjedoka; 

(IV) Pravo na zaštitu privatnosti
(V) Pravo na stručnu pomoć.
(4)  Posebni načini ispitivanja svjedoka kao i njegovo učešće u postupcima utvrđeni su Zakonom o zaštiti svjedoka FBiH, a mogu se provesti od početka istrage pa do potvrđivanja optužnice. 

Član 3. 
(Definicije)
Izrazi korišteni u ovom Poslovniku su usaglašeni sa njihovim značenjem u ZKP-u FBiH, Krivičnim zakonu Federacije Bosne i Hercegovine (u daljnjem tekstu KZ FBiH) kao i Zakonu o zaštiti svjedoka Federacije BiH, osim ako drugačije nije određeno.
Član 4. 

(Principi primjene mjera zaštite)
(1)  Kako bi se Sudu dale upute za donošenje odluka u skladu sa članom 4. Zakona o zaštiti svjedoka FBiH, prilikom odlučivanja o mjerama zaštite trebali bi se uzeti u obzir sljedeći principi: 

(I) članovi 13, 14. 15. do 23. Zakona o zaštiti svjedoka FBiH primjenjuje se na “svjedoke
od prijetnjom”;


(II) članovi 7. i 9. Zakona o zaštiti svjedoka FBiH primjenjuje se na “ugrožene svjedoke”;


(III) članovi 6, 8, 10, i 12. Zakona o zaštiti svjedoka FBiH primjenjuje se na “ugrožene 
vjedoke” i “svjedoke pod prijetnjom”;

(IV) članovi 15. do 23. Zakona o zaštiti svjedoka FBiH primjenjuje se na “zaštićene
svjedoke”. 

(2)  Članovi ZKP-a FBiH koji se odnose na zaštitu svjedoka kao i svi ostali članovi Zakona o zaštiti svjedoka FBiH primjenjuju se kako na predloženog svjedoka tako i na svjedoka koji se pojavljuje pred Sudom, bez obzira da li je taj svjedok “ugroženi svjedok”, “svjedok pod prijetnjom” ili “zaštićeni svjedok”, u skladu s definicijama tih termina  iz člana 3. Zakona o zaštiti svjedoka FBiH. 

II PROCESNE ODREDBE
Član 5. 
(Faza istrage)
(1)  Čim postanu svjesni mogućnosti postojanja prijetnje svjedoku ili se svjedok može smatrati ugroženim u skladu s odredbama člana 3. Zakona o zaštiti svjedoka FBiH, stranke i branilac trebaju upoznati svjedoka s mogućim mjerama zaštite propisanih zakonom, kao i s tim da je potrebna njegova saglasnost. 

(2)  Stranke i branilac su dužni obavijestiti Sud o tome da li su svjedoku određene ili su bile određene mjere zaštite od strane Međunarodnog krivičnog Suda za bivšu Jugoslaviju (u daljem tekstu MKSJ), drugog Suda u BiH ili u bilo kojem drugom postupku pred ovim Sudom. Kada je to moguće, kopiju ovog rješenja ili nekog drugog dokumenta kojim se potvrđuje primjena mjera zaštite, je potrebno dostaviti Sudu.    

(3) Tužilac mora obavijestiti sudiju za prethodni postupak ili sudiju za prethodno saslušanje ukoliko je kontaktiran socijalni radnik, psiholog ili druga stručna pomoć zbog učešća ugroženog svjedoka u postupku. 

(4)  Stranke i branilac mogu tražiti od sudije za prethodni postupak ili sudije za prethodno saslušanje primjenu posebnog načina učešća i saslušanja svjedoka. Stranke ili branilac trebaju dostaviti obrazložen prijedlog, koji sadrži podatke koji utvrđuju identitet svjedoka sudiji za prethodni postupak ili sudiji za prethodno saslušanje, u zapečaćenoj koverti sa naznakom "Povjerljivo".  

(5)  Obrazloženi prijedlog iz prethodnog stava treba sadržavati činjenice i okolnosti koje upućuju na to da je svjedok pod prijetnjom ili ugroženi svjedok. U prijedlogu se trebaju navesti mjere zaštite koje se traže kao i razlozi zbog kojih su mjere zaštite zatražene. 
 (6)  Stranka koja podnosi prijedlog će o dostavljanju prijedloga odmah obavijestiti drugu stranu i o tome dostaviti dokaz sudiji za prethodni postupak ili sudiji za prethodno saslušanje. Sudija za prethodni postupak ili sudija za prethodno saslušanje će voditi računa da druga strana bude obavještena o dostavljenom prijedlogu kako bi imala priliku da odgovori na isti. 

 (7)  Sudija za prethodni postupak ili sudija za prethodno saslušanje će donijeti odluku o određivanju mjera zaštite svjedoka u roku od 72 sata od prijema obrazloženog prijedloga. Žalba na odluku sudije za prethodni postupak ili sudije za prethodno saslušanje o određivanju mjera zaštite svjedoka nije dopuštena. 

 (8) Sudija za prethodni postupak ili sudija za prethodno saslušanje može odrediti pseudonim i/ili bilo koja druga ograničenja ili zabrane koje se tiču javnosti postupka, javnog objavljivanja i umnožavanja informacija o nekim ili svim ličnim detaljima o svjedoku, koje mogu direktno ili indirektno otkriti identitet svjedoka. Sudija za prethodno saslušanje treba ispitati sva ograničenja koja je prethodno donio sudija za prethodni postupak. 
Član 6. 
(Glavni pretres)
(1)  Prilikom pripreme za glavni pretres, predsjednik vijeća ili sudija pojedinac provjerava da li postoje: 

(i) mjere zaštite svjedoka koje je prethodno odredio sudija za prethodni postupak ili sudija za prethodno saslušanje, 

(ii) mjere zaštite svjedoka koje je odredio MKSJ, neki drugi Sud u BiH, ili u bilo kojem drugom postupku pred ovim Sudom.
(2)  Stranke i branilac mogu zatražiti od predsjednika vijeća ili sudije pojedinca određivanje dodatnih mjera za zaštitu svjedoka ili ukidanje prethodno određenih mjera od strane sudije za prethodni postupak ili sudija za prethodno saslušanje. Za određivanje dodatnih mjera zaštite i u svrhu povjerljivosti, stranke ili branilac dostavljaju obrazložen prijedlog predsjedniku vijeća ili sudiji pojedincu u zapečaćenoj koverti.
(3)  Predsjednik vijeća ili sudija pojedinac, na ročištu koje je zatvoreno za javnost:

(i) saslušava stranke i branioca o predloženim mjerama za zaštitu svjedoka;

(ii) ispituje svjedoka za koga su predložene mjere zaštite svjedoka, obavještava svjedoka o mogućim mjerama zaštite i utvrđuje da li se svjedok slaže sa mjerama zaštite i da li su neophodne dodatne mjere. 
(4) Nakon što predsjednik vijeća ili sudija pojedinac donese odluku o mjerama zaštite, otvorit će raspravu za javnost te dati objašnjenje o razlozima za isključivanje javnosti i odlukama donesenim sa ročišta na kome je javnost bila isključena.
(5) Svi prijedlozi i zahtjevi dostavljeni u fazi istrage i glavnog pretresa,  podnose se u skladu sa procedurom opisanom u internom Pravilniku o unutrašnjem sudskom poslovanju. 

III MJERE ZAŠTITE SVJEDOKA
Član 7. 
(Osiguranje psihološke, socijalne i stručne pomoći )
(1)  Svjedoku bi se trebala obezbjediti psihološka i socijalna pomoć: u fazi istrage, tokom suđenja, kao i nakon suđenja, a posebno nakon što je svjedok dao iskaz, kako bi mu se pružila sveobuhvatna prateća podrška ili pomoć od strane organizacija.
 (2) Tužilac se treba starati da psihološka, socijalna i stručna pomoć budu dostupna svjedoku u fazi istrage. Kada je to moguće, tužilaštvo treba imati specijalizovano  osoblje za pomoć traumatiziranim svjedocima, koje je u kontaktu sa službama koje im mogu pružiti pomoć.  

 (3) Nakon potvrđivanja optužnice, Sud obezbjeđuje psihološku i socijalnu pomoć ugroženim svjedocima u skladu sa članom 7. Zakona o zaštiti svjedoka FBiH. 

(4)  Nadležni Sud i tužilaštvo osiguravaju odgovarajuću saradnju sa centrima za socijalni rad i drugih stručnih službi.  
(5) Psihološka i socijalna podrška trebaju osigurati da svi ugroženi svjedoci mogu svjedočiti u potpuno sigurnim uslovima i okruženju, kao i da im svjedočenje neće izazvati dodatnu štetu, patnju ili traumu.  
(6) Stručno osoblje uspostavlja direktni kontakt sa svjedokom i provodi procjenu njegovih potreba. U fazi istrage, procjena potreba svjedoka se dostavlja tužilaštvu na razmatranje. Nakon što je optužnica potvrđena, procjena potreba se dostavlja Sudu, koji je uzima u razmatranje prije odlučivanja o primjeni bilo kojih mjera za zaštitu svjedoka. 
(7)  Kada je neophodno i ako je moguće, psihološka i socijalna pomoć mogu se pružiti ugroženom svjedoku tokom njegovog putovanja do i od Suda. 
(8)  Kada je neophodno i kad je tako odlučeno, stručno osoblje koje pruža stručnu pomoć može ostati sa posebno ugroženim svjedocima tokom saslušanja svjedoka u glavnom pretresu. Članu stručne pomoći treba biti dopušteno da od predsjednika vijeća ili sudije pojedinca zatraži pauzu tokom saslušanja, ukoliko smatra da je svjedoku pauza neophodna. 
(9)  Ako je neophodno i ako je moguće, ugroženim svjedocima se obezbjeđuje psihološko i socijalno savjetovanje i pomoć u toku 24 sata.  
Član 8. 
(Redoslijed izvođenja dokaza na glavnom pretresu)
(1)  U skladu sa članom 277. stav 3. ZKP FBiH, Sud vrši kontrolu o načinu i redoslijedu ispitivanja svjedoka i izvođenja dokaza kako bi: 
(i)   zaštitio svjedoka od uznemiravanja i zbunjivanja;

(ii)   ispitao i izveo dokaze u svrhu utvrđivanja istine;

(iii)   izbjegao nepotrebno gubljenje vremena.  
(2)  Sud, po službenoj dužnosti ili po zahtjevu stranaka i branioca, može izmjeniti redoslijed izvođenja dokaza i može saslušati svjedoka pod prijetnjom ili ugroženog svjedoka što je moguće prije. 

Član 9. 
(Ispitivanje svjedoka )
(1)  U izuzetnim okolnostima i ako Sud smatra da je to u najboljem interesu svjedoka, Sud može ispitati ugroženog svjedoka postavljajući mu pitanja direktno, u ime stranaka u postupku i u ime branioca. 

 (2)  Ispitivanje ugroženog svjedoka u smislu stava 1. ovog člana direktno od strane Suda provodi se jedino uz sagalsnost branioca i stranaka u postupku. Tokom obavljanja ispitivanja, uzet će se u obzir prava branilaca.  

Član 10. 
(Svjedočenje uz pomoć tehničkih uređaja za prenos slike i zvuka)
             (1)  Sud može odobriti svjedočenje putem video konferencije (video linka) ili putem drugih tehničkih uređaja za ispitivanje ugroženih svjedoka ili svjedoka pod prijetnjom. 
 
 (2)  Kada se svjedočenje odvija na gore naveden način, svjedok se smješta u prostoriju ili na mjesto koje je odvojeno od sudnice u kojoj se nalaze stranke i branilac.
 
 (3) Korištenje tehničkih uređaja treba omogućiti strankama u postupku i braniocu postavljanje pitanja. 
            (4) Svjedočenje uz pomoć tehničkih uređaja može uključivati video konferenciju interaktivnih tehnologija telekomunikacija putem simultanog audio i video prenosa u oba smjera, omogućavajući svjedoku da svjedoči iz druge prostorije i sa drugog mjesta. 

(5) S audio i video uređajima  upravljat će stručna osoba.
(6) Sud može odlučiti da se ispitivanje zaštićenog svjedoka snimi putem uređaja za snimanje zvuka i video signala, ili putem uređaja za snimanje zvuka u toku svih faza suđenja. Sud donosi odluku o snimanju i načinu na koji se provodi snimanje i time posebno vodi računa o zaštiti svjedoka. 
(7)  Kad je tonsko snimanje suđenja obavezno, vodi se službena zabilješka o svjedočenju, a kopija svjedočenja se odmah stavlja u zapečaćenu kovertu i predaje Sudu na čuvanje. 

(8)  Postupak video snimanja, prenosa, dostavljanja i arhiviranja tonskih i video zapisa se reguliše internim propisima Suda. 
Član 11. 
(Udaljavanje optuženog )
(1)  Sud može narediti da se optuženi udalji iz sudnice za određeni vremenski period i da se nastavi postupak u njegovom odsustvu ukoliko je optuženi ustrajao u ponašanju koje remeti suđenje i nakon što je upozoren da takvo ponašanje može dovesti do njegovog udaljavanja iz sudnice. 
(2)  Pored gore navedenih razloga, te tokom saslušanja ugroženog svjedoka i svjedoka pod prijetnjom, Sud može, po službenoj dužnosti ili po prijedlogu stranaka ili branioca, narediti udaljavanje optuženog kada postoji opravdana bojazan da će prisustvo optuženog utjecati na sposobnost svjedoka da svjedoči potpuno i tačno. 
(3)  U skladu sa članom 11. stav 2. i 3. Zakona o zaštiti svjedoka FBiH, sudija pojedinac ili predsjednik vijeća može nastaviti postupak u tom periodu, ukoliko optuženog zastupa branilac. Za vrijeme njegovog odsustva, optuženi će biti u mogućnosti da prati svjedočenje putem tehničkih uređaja ili će biti snimljeno i predočeno optuženom. 

Član 12. 
(Izvođenje dokaza u fazi istrage )
U skladu sa članom 288. stav 2. ZKP-a FBiH i sa ciljem zaštite svjedoka pod prijetnjom koji bi sebe ili svoju porodicu izložio velikoj opasnosti i zaštite ugroženog svjedoka koji bi se izložio snažnoj duševnoj boli zbog prisustva glavnom pretresu, Sud može odobriti da se iskazi svjedoka prihvate kao dokaz na Sudu ukoliko ih je svjedok dao tužiocu, ili sudiji za prethodni postupak u toku istrage u pisanoj formi ili snimljene u formi audio ili audio-vizualnog iskaza. 

Član 13. 
(Ograničenje prava optuženog i njegovog branioca 
da pregleda spise i dokumentaciju)

        (1) Odluka donesena u skladu sa članom 13. stav 3. Zakona o zaštiti svjedoka FBiH upućuje na to da se u spisima i dokumentaciji koja je proslijeđena optuženom i braniocu ne spominju neki ili svi lični podaci svjedoka koji su identificirani kao povjerljivi.

        (2) U skladu sa članom 13. stav 8. Zakona o zaštiti svjedoka FBiH, Sud može u bilo kojem trenutku ukinuti ograničenja koja se odnose na otkrivanje informacija koje mogu identifikovati svjedoka, određena u skladu sa članom 13. stav 1. Zakona o zaštiti svjedoka FBiH. 
Član 14. 
(Osiguravanje anonimnosti svjedoka )
(1) U skladu sa članom 14. Zakona o zaštiti svjedoka FBiH, Sud može zabraniti otkrivanje nekih ili svih informacija, ličnih podataka svjedoka (anonimnost) optuženom i odbrani, kao i javnosti. 
(2) Kada stranke i branilac zatraže osiguravanje anonimnosti, u prijedlogu treba navesti trajanje ove mjere. Lični podaci svjedoka mogu ostati povjerljivi u trajanju za koje se odredi da je potrebno, a najviše 30 godina nakon što odluka postane pravosnažna.  

(3) Prije donošenja odluke o odobravanju anonimnosti svjedoka, Sud saslušava optuženog i njegovog branioca. 

(4) Kada se zahtjeva anonimnost, stranke i branilac mogu podnijeti zahtjev za određivanje pseudonima svjedoku. U odluci kojom se garantira anonimnost, Sud će odrediti svjedoku pseudonim kojim će se on koristiti tokom cijelog postupka.
(5) Kada Sud donese odluku o anonimnosti, anonimno svjedočenje se obavlja putem: 


(I) upotrebe paravana ili zaštitnog stakla; ili/i

(II) upotrebe elektronskih uređaja i uređaja za promjenu glasa ili slike svjedoka 

 
(6) Anonimnost zahtjeva da se zabilješke o identitetu svjedoka čuvaju odvojeno od transkripta sa suđenja i na bezbjednom mjestu. 

 (7) Djelimična ili ograničena anonimnost podrazumijeva čuvanje u povjerenju nekih ličnih detalja o svjedoku. Kod djelimične anonimnosti, dopušteno je unakrsno ispitivanje, ali svjedok nije obavezan navesti svoje ime ili druge lične podatke. 

(8) Kada Sud odredi potpunu anonimnost, sve informacije vezane za identitet svjedoka postaju povjerljive. Potpuna anonimnost se odobrava bez ugrožavanja prava optuženog na pravično i javno suđenje. 

(9) Kada je odobrena potpuna anonimnost, optuženom se dozvoljava direktno postavljanje pitanja svjedoku tokom svjedočenja ili preko njegovog branioca, u pisanoj formi ili kako je određeno članom 10. ovog Poslovnika. 
(10) Razloge za skrivanje identiteta svjedoka treba preispitati u različitim fazama krivičnih postupaka i nakon završetka istih.  

(11) U skladu sa članom 14. stav 3. Zakona o zaštiti svjedoka FBiH, Sud može ukinuti rješenje o produženju povjerljivosti ličnih podataka svjedoka u bilo kojem trenutku.
(12) Bilo kakav pokušaj da se otkrije identitet svjedoka kojem je odobrena anonimnost se kažnjava i procesuira u skladu sa članom 352. Krivičnog zakona FBiH. 

Član 15. 
(Saslušanje zaštićenog svjedoka)
            (1) U izuzetnim okolnostima, opisanim u članu 15. Zakona o zaštiti svjedoka FBiH, Sud može po službenoj dužnosti ili na osnovu prijedloga stranaka ili branioca, utvrditi da li je opravdano saslušanje svjedoka pod zaštitom. 
                   (2) U skladu sa članom 20. i 22. Zakona o zaštiti svjedoka FBiH, ročište za saslušanje zaštićenog svjedoka podrazumijeva:


(I) Da se svjedok saslušava kao zaštićeni svjedok;


(II) Da se njegov identitet neće otkriti nikome osim članovima Suda koji prisustvuju saslušanju i zapisničaru vijeća;


(III) Da se svjedok neće pojaviti lično pred Sudom na bilo kojem saslušanju osim na saslušanju zaštićenog svjedoka;


(IV) Da će svjedočenje zaštićenog svjedoka biti pročitano tokom glavnog pretresa iz zapisnika o saslušanju zaštićenog svjedoka; 


(V) Da nije obavezan odgovarati na pitanja koja mogu ukazati na njegov identitet. 



(3) Prijedlog podnesen Sudu u skladu sa članom 16. stav 3. Zakona o zaštiti svjedoka FBiH dostavlja se strogo povjerljivo.


(4) Sud može tražiti od podnosioca zahtjeva da dodatno objasni ili razjasni relevantne činjenice.  



(5) Stranke u postupku i branilac se, bez odlaganja, obavještavaju o odluci Suda u skladu sa članom 17. stav 1. Zakona o zaštiti svjedoka FBiH. Odluka u pisanoj formi neće sadržavati ime ili bilo kakve lične informacije koje se odnose na svjedoka, koji je predmet raspravljanja.   



(6) Žalbeni postupak objašnjen u članu 18. Zakona o zaštiti svjedoka FBiH treba biti  u skladu sa postupkom propisanim u članu 16. stav 3. Zakona o zaštiti svjedoka FBiH. 



(7) Kada Sud odluči da svjedok ispunjava uvjete zaštićenog svjedoka, na osnovu člana 15. Zakona o zaštiti svjedoka FBiH, ročište za saslušanje zaštićenog svjedoka provodi se na način kako je propisano u članu 16. do 23. Zakona o zaštiti svjedoka FBiH. 



(8) U skladu sa članom 21. stav 2. Zakona o zaštiti svjedoka FBiH, zapisnik o saslušanju zaštićenog svjedoka ne sadrži nikakve lične informacije ili okolnosti koje mogu otkriti identitet svjedoka. Od zaštićenog svjedoka se neće tražiti da potpiše zapisnik. 



(9) Svi dokumenti, posebni spisi, interne knjige, prijedlozi o saslušanju zaštićenog svjedoka, spisi o saslušanju zaštićenog svjedoka, zapečaćene koverte i svaki zahtjev koji se odnosi na saslušanje zaštićenog svjedoka moraju imati naznaku "službena tajna". 

IV  OSTALE  MJERE ZA ZAŠTITU SVJEDOKA IZ ZKP-a
Član 16.
(Posebna primjena odredbi Zakona o krivičnom postupku FBiH 
na svjedoka pod prijetnjom i ugroženog svjedoka)


(1) U cilju zaštite ugroženog svjedoka i svjedoka pod prijetnjom, određene odredbe iz ZKP-a FBiH trebaju biti uzete u obzir.


(2) U skladu sa članom 250. ZKP-a FBiH i kako bi se osigurala zaštita svjedoka, Sud može u bilo koje vrijeme, po službenoj dužnosti ili po prijedlogu stranaka ili branioca, odlučiti da isključi javnost za cijeli glavni pretres ili jedan njegov dio. Sve osobe koje su prisutne na glavnom pretesu na kome je javnost isključena će biti upozorene da su dužne kao tajnu čuvati sve ono što su na pretresu saznale i da neovlašteno odavanje tajne predstavlja krivično djelo u skladu sa Krivičnim zakonom FBiH. 


(3) U skladu sa članom 100. stav 5. i članom 279. ZKP-a FBiH, Sud ograničava sadržaj pitanja postavljenih tokom direktnog i unakrsnog ispitivanja kada je svjedok oštećena strana kad se radi o seksualnom deliktu. U skladu sa ovim članovima, oštećenog krivičnim djelom nije dopušteno ispitivati o njegovom seksualnom životu prije izvršenog krivičnog djela, niti postavljati pitanja o njegovom seksualnom ponašanju ili predispozicijama. 

V  PRIMJENA MJERA ZA ZAŠTITU SVJEDOKA
Član 17. 
(Obezbjeđenje sigurnosti svjedoka)


(1) Sudska policija provodi aktivnosti obezbjeđivanja sigurnog dolaska zaštićenog svjedoka od i do mjesta boravka, kao i osiguranje prostorija u kojima se odvija saslušanje. 


(2) Zapovjednik Sudske policije može tražiti pomoć kantonalne policije ili drugih agencija za sprovođenje zakona u svrhu izvršenja gore navedenih aktivnosti, kao i bilo koje neophodne aktivnosti za objezbjeđenje i sigurnost svjedoka. 
Član 18. 
(Tehnički uređaji i audio/video oprema)
  
U cilju obezbjeđenja sigurnosti ugroženih svjedoka i svjedoka pod prijetnjom kao i odgovarajuće primjene mjera zaštite svjedoka, Sud treba da slijedi principe usvojene od strane Visokog Sudskog i tužilačkog vijeća Bosne i Hercegovine pod nazivom “Standardi u provođenju mjera zaštite svjedoka pred Sudovima BiH”. 
VI  VOĐENJE I ARHIVIRANJE SPISA KOJI SE 
       ODNOSE NA ZAŠTIĆENE SVJEDOKE
Član 19. 
(Postupanje sa dokumentima koji se odnose na zaštićene svjedoke )
  
(1) Svi zapisnici i Sudska dokumentacija koja se odnose na saslušanje zaštićenog svjedoka (član 15. Zakona o zaštiti svjedoka FBiH), na odluku o povjerljivosti ličnih podataka svjedoka (član 13. Zakona o zaštiti svjedoka FBiH) i na svako rješenje kojom se određuje anonimnost svjedoku (član 14. Zakona o zaštiti svjedoka FBiH) smatraju se povjerljivim podacima. Podatke će u posebnom registru zapečatiti i čuvati šef pisarne i odložiti u sef Suda.  
(2) Predsjednik Suda treba osigurati da se svi zaštićeni podaci čuvaju na sigurnom i bezbjednom mjestu. Predsjednik Suda treba uspostaviti interna pravila za praćenje svakog uzimanja i vraćanja zapečaćene koverte sa zapisnicima o saslušanju na sigurno mjesto.
(3) Povjerljivi podaci mogu biti dostavljeni samo predsjedniku vijeća ili Sudiji pojedincu, ili predsjedniku apelacionog vijeća. Kada se zaštićeni podaci vraćaju na sigurno mjesto, određeno od strane Suda, koverta se treba potpisana i zapečaćena s označenjem datuma čitanja. 
 (
4)  Pristup povjerljivim podacima imaju isključivo posebno ovlašteni Sudski službenici, pod uslovima propisanim zakonima i podzakonskim aktima. Svako korištenje zaštićenih podataka podliježe davanju izjave o povjerljivosti. 

  
(5) Razmotrivši sva pitanja koja se odnose na zaštitu svjedoka, Sud može narediti otkrivanje zaštićenih podataka kada više ne postoje razlozi za njihovu povjerljivost. 

VII  ZAVRŠNE ODREDBE
Član 20. 
(Završne odredbe)
(1) Ovaj Poslovnik usvaja Sud u skladu sa odredbama Poslovnika o radu Stručnog

kolegija Općinskog suda u Bosanskoj Krupi. 

(2) Ovaj Poslovnik može biti dopunjen u skladu sa odredbama Poslovnika o radu Stručnog kolegija Općinskog suda u Bosanskoj Krupi.
(3) Sud usvaja interna pravila u skladu sa odredbom člana 10. stav 8. i člana 19. stav 2. 
ovog Poslovnika. 
(4) Ovaj Poslovnik stupa na snagu danom donošenja. 

